
OLIY TA’LIM 
MUASSASALARIDA TA’LIM 
SIFATIGA TA’SIR ETUVCHI 
ASOSIY OMILLAR VA ULARNI 
BARTARAF ETISH YO‘LLARI
Beketov Nurseit Alijan o‘g‘li
Chirchiq davlat pedagogika universiteti
Boshlang‘ich ta’limda aniq va tabiiy fanlar kafedrasi dotsent v.b.
Pedagogika fanlari bo‘yicha falsafa doktori (PhD)

Annotatsiya: Hozirgi kunda xususiy va davlat oliy ta’lim muassasalarida (OTM) shaffoflik va mas’uliyatga qo‘yiladigan 
talablar kuchaymoqda. Bu holat OTMlarda ta’lim sifati ichki va tashqi manfaatdor tomonlar tomonidan tekshirilishini, 
shuningdek, ta’lim sifati mahalliy, mintaqaviy va xalqaro standartlarga mos kelishini ta’minlash zarurligini yuzaga keltir­
moqda. Mazkur maqolada oliy ta’limda sifatga ta’sir ko‘rsatuvchi omillar, jumladan, talabalar salohiyati, boshqaruv tizim­
lari, auditoriyalardagi sharoitlar, ta’lim muhitining holati, moddiy resurslar yetishmovchiligi, muassasalarning mas’uliyat­
sizligi hamda o‘qitish uslublari yoritilib, ularni bartaraf etish yo‘llari tahlil qilingan.

Kalit so‘zlar: ta’lim sifati, oliy ta’lim, moddiy resurslar, o‘quv dasturlari, barqaror rivojlanish maqsadlari.
Abstract: Currently, the requirements for transparency and accountability in private and public higher education institu­
tions are intensifying. This is due to the need to ensure that the quality of education provided by these institutions meets 
local, regional, and international standards, verified by both internal and external stakeholders. This article explores the 
key factors affecting educational quality in higher education, such as student potential, governance systems, classroom 
conditions, learning environment, lack of material resources, institutional irresponsibility, and teaching methods. It also 
examines possible solutions to these challenges.

Key words: educational quality, higher education, material resources, academic programs, sustainable development 
goals.
Аннотация: В настоящее время требования к прозрачности и ответственности в частных и государственных 
высших учебных заведениях (ВУЗах) усиливаются. Это обусловлено необходимостью обеспечения соответствия 
качества образования, предоставляемого ВУЗами, местным, региональным и международным стандартам через 
проверку со стороны внутренних и внешних заинтересованных сторон. В данной статье рассматриваются клю­
чевые факторы, влияющие на качество образования, включая потенциал студентов, управленческие системы, 
условия в аудиториях, образовательную среду, нехватку материальных ресурсов, безответственность учреж­
дений и методы преподавания. Также предложены пути устранения данных проблем.

Ключевые слова: качество образования, высшее образование, материальные ресурсы, учебные программы, 
цели устойчивого развития.

KIRISH
Hozirgi kunda oliy ta’lim muassasalarida (OTM) ta’lim sifatiga ta’sir etuvchi omillarni o‘rganish, ta’lim 

tizimining samaradorligini oshirish hamda talabalar uchun yuqori sifatli ta’lim muhitini yaratish dolzarb ahamiyat 
kasb etmoqda. OTMlarda shaffoflik va mas’uliyat talablari kuchaygani sari, ta’lim sifatini mahalliy, mintaqaviy 
va xalqaro standartlarga muvofiq ta’minlash zarurati yuzaga kelmoqda. Ushbu jarayonda talabalarning bosh­
lang‘ich salohiyati, boshqaruv tizimlari, o‘quv xonalarining texnik va metodik holati, ta’lim muhiti, moddiy 
resurslar yetishmovchiligi, muassasa rahbariyatining mas’uliyatsizligi hamda o‘qitish uslublari alohida e’tiborni 
talab qiladi.

Talabaning boshlang‘ich salohiyati, uning o‘qishga bo‘lgan qiziqishi va ichki motivatsiyasi ta’lim jarayo­
nining muvaffaqiyatida muhim rol o‘ynaydi. O‘quvchilarning bilim olishga tayyorgarligi, intellektual darajasi 
va shaxsiy fazilatlari ta’lim sifatiga bevosita ta’sir etadi. Shuningdek, boshqaruv tizimlari ta’lim muassasasi­
ning ichki siyosatini belgilab beradi va o‘qituvchi hamda talaba o‘rtasidagi samarali aloqalarni shakllantirishda 
muhim ahamiyat kasb etadi.

Zamonaviy texnologiyalar bilan jihozlangan o‘quv xonalari va qulay o‘quv muhiti mavjudligi talabalar uchun 
rag‘batlantiruvchi omil hisoblanadi. Biroq ko‘plab OTMlarda moddiy-texnik bazaning zaifligi, zamonaviy o‘quv-
uskunalarning yo‘qligi va o‘quv joylarining yaroqsiz holati ta’lim sifatiga salbiy ta’sir ko‘rsatmoqda.

Bundan tashqari, OTM rahbariyatining mas’uliyatsizligi va ichki nazorat mexanizmlarining sustligi ham 
ta’lim sifatining pasayishiga olib kelmoqda. Tashqi baholash vositalaridan samarali foydalanish va faoliyatni 
tizimli tahlil qilish orqali mavjud muammolarni aniqlab, zarur o‘zgartishlarni amalga oshirish mumkin.

O‘qitish uslublari ham ta’lim sifatiga bevosita ta’sir etuvchi omillardandir. Innovatsion pedagogik yonda­
shuvlar, interaktiv metodlar va zamonaviy texnologiyalardan foydalanish bilimlarni o‘zlashtirish jarayonini 
samarali va qiziqarli qilishga xizmat qiladi.

Shu bois OTMlar ta’lim sifatini oshirish maqsadida qator chora-tadbirlarni amalga oshirishlari lozim. Ular 
qatoriga o‘quv dasturlarini takomillashtirish, pedagoglarning malakasini oshirish, ilg‘or o‘qitish texnologiyala­
rini joriy etish, shuningdek, talabalar bilan samarali muloqot mexanizmlarini rivojlantirish kiradi. Ta’lim sifati 
global raqobatbardoshlik darajasiga yetishi uchun barqaror rivojlanish maqsadlarining inobatga olinishi muhim 
sanaladi.

Xulosa qilib aytganda, OTMlarda ta’lim sifatiga ta’sir etuvchi omillarni chuqur o‘rganish va ularni bartaraf 
etish yo‘llarini ishlab chiqish orqali talabalar uchun yuqori sifatli, innovatsion va raqobatbardosh ta’lim muhitini 
shakllantirish mumkin. Bu esa nafaqat ta’lim sifati, balki jamiyat taraqqiyotiga ham bevosita ijobiy ta’sir ko‘rsa­
tadi.

2015-yil sentyabr oyida xalqaro hamjamiyat tomonidan qabul qilingan 17 ta Barqaror rivojlanish maqsad­
laridan 4-maqsad – sifatli ta’limga yo‘naltirilgan. Ushbu maqsad barcha uchun inklyuziv, teng imkoniyatli va 
sifatli ta’limni ta’minlash hamda umrbod o‘qish imkoniyatlarini kengaytirishga qaratilgan. Sifatli ta’lim har bir 
shaxsning ijtimoiy, hissiy, aqliy, jismoniy va kognitiv rivojlanishini ta’minlashi, irqi, jinsi, ijtimoiy-ma’naviy kelib 
chiqishi yoki geografik joylashuviga qaramasdan, har kim uchun ochiq bo‘lishi zarur.

Bugungi kunda zamonaviy raqamli texnologiyalar ta’limni yanada qulaylashtirayotgan bo‘lsa-da, ko‘plab 
OTMlardagi amaldagi natijalar bu yutuqlardan to‘laqonli foydalanilmayotganini ko‘rsatmoqda.

MAVZUGA OID ADABIYOTLAR SHARHI
Oliy ta’lim tizimida ta’lim sifati masalasi ko‘plab olimlar e’tiborida bo‘lib, bu borada turli mamlakatlarda 

nazariy va amaliy tadqiqotlar olib borilgan. V.A. Bolotov ta’lim sifati baholashda tizimli yondashuv muhimligini 
ta’kidlab, ta’lim jarayonini natijaviylik, erkinlik va shaffoflik mezonlari asosida baholash lozimligini asoslab 
bergan. Uning fikriga ko‘ra, sifatli ta’limni ta’minlashda davlat nazorati bilan bir qatorda mustaqil baholov tizim­
larining mavjudligi ta’lim muassasalarining o‘zini o‘zi rivojlantirishga undaydi.

E.I. Varchenko esa ta’lim sifatining boshqaruv bilan uzviy bog‘liqligini ko‘rsatib, ta’lim muassasalarida sifat 
menejmenti tizimini joriy etishning nazariy va amaliy asoslarini ishlab chiqqan. U ta’lim tashkilotlarining ichki 
audit, sifat monitoringi va strategik rejalashtirish jarayonlarini muntazam amalga oshirishini ta’minlash zarur­
ligini ta’kidlaydi.

Boshqa bir muhim tadqiqot D.M. Voronin va O.S. Mishina tomonidan olib borilgan bo‘lib, ular ta’lim muas­
sasasi samaradorligini belgilovchi asosiy indikatorlar tizimini ishlab chiqib, ularni ta’lim sifati bilan bevosita 
bog‘lagan. Ular zamonaviy pedagogik texnologiyalar, talabalarning o‘quv yutuqlari va bitiruvchilarning bandligi 
ta’lim sifatini baholashdagi asosiy mezonlar ekanini isbotlagan.

Shuningdek, O.S. Gazman, P.M. Veiss va N.B. Krylova tomonidan ta’limda insonparvarlik qadriyatlari va 
o‘quvchiga yo‘naltirilgan yondashuvning ahamiyati chuqur tadqiq etilgan. Ularning tadqiqotlarida jamiyatda 
raqobatbardosh, ijtimoiy mas’uliyatli shaxsni tarbiyalashda sifatli ta’limning asosiy omil ekani e’tirof etilgan.

N.K. Gorshunova va N.V. Medvedevlar yuqori tibbiy ta’lim tizimida innovatsion pedagogik texnologi­
yalarning joriy etilishi ta’lim sifati ko‘rsatkichlariga qanday ta’sir ko‘rsatishini empirik jihatdan tahlil qilgan. 
Ularning tadqiqotlari natijasida yangi yondashuvlar, ayniqsa klinik mashg‘ulotlarda, talabaning nazariy bilimla­
rini amaliyot bilan bog‘lashga xizmat qilishi aniqlangan.

Xulosa qilib aytganda, ilmiy adabiyotlar ta’lim sifati kompleks yondashuvni talab qiluvchi ko‘p omilli 
tushuncha ekanini ko‘rsatadi. Bunda boshqaruv, pedagogik yondashuv, infratuzilma, talaba salohiyati va tashqi 
baholash tizimlari uyg‘un holda ishlashi zarur.

TADQIQOT METODLOGIYASI
Ushbu tadqiqotda ma’lumotlar oliy ta’lim muassasalarida faoliyat yuritayotgan o‘qituvchilar va talabalarga 

mo‘ljallangan so‘rovnomalar, intervyular va mavjud normativ-huquqiy hujjatlarning kontent tahlili orqali to‘plandi. 
Olingan ma’lumotlar deskriptiv-statistik usullar yordamida guruhlanib, sifat tahlil asosida umumlashtirildi va 
amaliy takliflar ishlab chiqildi.

TAHLIL VA NATIJALAR
Oliy ta’lim muassasalarida ta’lim sifatiga ta’sir etuvchi asosiy omillarni chuqur o‘rganish zarur. Birinchidan, 

talabalar boshlang‘ich salohiyatining pastligi ta’lim sifati pasayishining muhim omillaridan biridir. Oliy ta’limga 
qadar bo‘lgan ta’lim bosqichlarida bilim sifati yetarli bo‘lmagani sababli, talabalar OTMga cheklangan tayyor­
garlik bilan kiradilar va bu holat o‘quv rejalaridagi fanlarni o‘zlashtirishda jiddiy qiyinchiliklarga olib keladi. Bu 
esa ta’lim jarayonida talabalarning akademik yutuqlari orasidagi tafovutni kuchaytiradi hamda ularning muvaf­
faqiyatiga salbiy ta’sir ko‘rsatadi.

Ikkinchidan, oliy ta’lim muassasalaridagi boshqaruv tizimlarining samarasizligi ham ta’lim sifatining pasa­
yishiga sabab bo‘lmoqda. OTMlarda sifat nazorati uchun mas’ul bo‘limlar – dekanatlar, sifat bo‘linmalari va 
boshqa tuzilmalarda xodimlarning mas’uliyatsiz faoliyati ushbu muammoning asosiy omillaridan biridir. Ko‘plab 
hollarda lavozimlarga ishga qabul qilishda nomzodning kasbiy salohiyati emas, balki ish staji asosiy mezon 
sifatida qaraladi. Bu holat muassasalarda ta’lim sifatini oshirishga to‘sqinlik qiladi. Bundan tashqari, boshqaruv­
ning asosiy vazifalari quyi bo‘linmalar, xususan, kafedralarga yuklatilishi boshqaruv tizimining samaradorligini 
yanada pasaytiradi.

Ushbu muammolarni bartaraf etish maqsadida bir nechta chora-tadbirlarni amalga oshirish lozim. Avvalo, 
maktabgacha va umumiy o‘rta ta’lim bosqichlarida ta’lim sifatini yaxshilash hamda OTMga qabul qilinayotgan 
talabalarni puxta tayyorlash zarur. Bu orqali ularning boshlang‘ich bilimlari mustahkamlanadi va oliy ta’limda 
muvaffaqiyatli o‘qishlari uchun zarur sharoit yaratiladi. Shuningdek, OTMlar boshqaruv tizimini takomillashti­
rish, kasbiy salohiyatga ega xodimlarni jalb qilish, faoliyatni baholash mezonlarini yangilash va malaka oshirish 
tizimini kuchaytirishlari lozim.

Oliy ta’limda ta’lim sifatiga salbiy ta’sir ko‘rsatuvchi yana bir muhim omil – bu o‘quv xonalarining belgilangan 
standartlarga javob bermasligidir. Ayniqsa, texnik va IT yo‘nalishlarida zamonaviy laboratoriya hamda amaliyot 
bazasining yo‘qligi talabalarning bilimni amaliyotda qo‘llash imkoniyatlarini cheklaydi. Ko‘plab muassasalarda 
auditoriya va guruhlar sonining haddan ziyod ko‘pligi, resurslar tejash maqsadida mashg‘ulotlar sifatsiz tashkil 
etilishi ta’lim samaradorligiga salbiy ta’sir qiladi. Bu holat talabalar o‘rtasidagi muloqot va tajriba almashinuvini 
cheklaydi hamda jamoaviy o‘rganish muhitini izdan chiqaradi.

Bundan tashqari, talabalarga yo‘naltirilgan xizmatlarning (sog‘liqni saqlash, maslahat, yotoqxona va psixo­
logik yordam xizmatlari) to‘liq va sifatli tashkil etilmaganligi ham ta’lim sifati uchun xavf tug‘diradi. Bunday 
xizmatlarning yetishmasligi talabalarning asosiy e’tiborini o‘qishga emas, boshqa ikkilamchi muammolarga 
qaratilishiga olib keladi. Bu esa o‘z navbatida OTMlarning obro‘-e’tiboriga ham salbiy ta’sir ko‘rsatadi.

Shu bois, talabalarga xizmat ko‘rsatish tizimini takomillashtirish, ehtiyojlarini chuqur o‘rganish va zarur 
resurslarni jalb etgan holda ta’lim muhitini modernizatsiya qilish muhimdir. Faqatgina kompleks yondashuv 
orqali OTMlarda sifatli ta’limni ta’minlash va raqobatbardosh mutaxassislarni yetishtirish mumkin.

OTMlarning infratuzilmasi va moddiy-texnik bazasidagi muammolar ham ta’lim sifati pasayishining asosiy 
sabablaridan biridir. Aksariyat muassasalarda zamonaviy laboratoriyalar, texnologik uskunalar, o‘quv xonalari 
va kutubxonalar yetarli emas. Bu esa talabalarning amaliy bilimlarni o‘zlashtirish imkoniyatini cheklaydi. Yaxshi 
ta’lim muassasasi zamonaviy infratuzilma, kuchli ilmiy fond, elektron kutubxona va ilg‘or ilmiy jurnallar bilan 
ta’minlangan bo‘lishi lozim. Bunday sharoit pedagoglar va talabalar uchun motivatsion muhit yaratadi va 
uzluksiz rivojlanishni ta’minlaydi.

O‘qituvchilarning malakasi, ularning o‘z ustida ishlashga tayyorligi ham ta’lim sifatini belgilovchi muhim 
omildir. O‘qituvchilardan innovatsion o‘quv materiallari, multimedia vositalari va zamonaviy axborot texnologi­
yalaridan samarali foydalanish ko‘nikmasi talab etiladi. Shuningdek, o‘quv dasturlari mehnat bozori ehtiyojlariga 
mos ravishda shakllantirilishi, bandlikni ta’minlovchi kompetensiyalarni rivojlantirishi zarur. Bu holat talabalarni 
amaliyotga tayyorlab, ularni jamiyat uchun foydali mutaxassisga aylantirish imkonini beradi.

Xulosa qilib aytganda, oliy ta’lim sifatini oshirish uchun boshqaruv, infratuzilma, pedagogik kadrlar, xizmatlar 
tizimi va o‘quv dasturlari kabi omillar kompleks yondashuv asosida takomillashtirilishi zarur. Bu esa nafaqat 
ta’lim sifati, balki mamlakatning intellektual salohiyatini rivojlantirishda muhim bosqich bo‘lib xizmat qiladi.

XULOSA VA TAKLIFLAR
Shu sababli, oliy ta’lim muassasalarida ta’lim sifatini oshirish uchun yuqorida tahlil qilingan barcha omillarni 

hisobga olish hamda ularni yaxshilashga qaratilgan kompleks chora-tadbirlarni amalga oshirish zarur. Faqat­
gina bunday tizimli yondashuv orqali OTMlar sifatli ta’limni ta’minlashi va talabalarni mehnat bozorida muvaf­
faqiyatli faoliyat yurita oladigan mutaxassis sifatida tayyorlashi mumkin.

Ta’lim sifatiga salbiy ta’sir ko‘rsatuvchi omillar natijasida jamiyat salohiyatsiz kadrlar bilan to‘lib boradi, 
bu esa mamlakatning ijtimoiy-iqtisodiy taraqqiyotiga jiddiy to‘sqinlik qiladi. Oliy ta’lim muassasalarida mavjud 
muammolarni tizimli ravishda tahlil qilish zarurati ayni paytda dolzarb masalaga aylanmoqda.

Birinchidan, moddiy-texnik bazaning zaifligi OTMlarning faoliyat samaradorligini sezilarli darajada pasay­
tiradi. Aksariyat oliy ta’lim muassasalarida zamonaviy o‘quv xonalari, ilg‘or texnologiyalar bilan jihozlangan 
laboratoriyalar va boshqa zarur infratuzilma ob’ektlari yetarli emas. Bu holat talabalarning ta’lim olish jarayonini 
murakkablashtiradi va ularning bilim sifati pasayishiga olib keladi.

Ikkinchidan, muassasalarda rahbarlik va pedagogik tarkibning mas’uliyatsizligi ham ta’lim sifatiga bevosita 
salbiy ta’sir ko‘rsatmoqda. Dars jarayonining samaradorligini ta’minlash uchun o‘qituvchi o‘z kasbiy bilimini 
muntazam yangilab borishi, ilg‘or pedagogik yondashuvlarni o‘zlashtirishi zarur. Yaxshi tashkil etilgan ta’lim 
muassasasi malakali professor-o‘qituvchilari, boy kutubxonasi va ilmiy faoliyati bilan ajralib turadi. Bunday 
sharoit o‘qituvchilar salohiyatini oshiradi, natijada ta’lim sifati yuksaladi.

O‘qitish usullari, o‘quv materiallarining zamonaviyligi, multimedia vositalaridan foydalanish ham ta’lim 
jarayonining samaradorligini belgilovchi muhim omillardandir. O‘quv dasturlari jamiyat ehtiyojlariga muvofiq 
yangilanib borilishi, talabalarga zamonaviy bilim va ko‘nikmalarni berishi, ularni ish bilan ta’minlanish imkoniyati 
bilan bog‘liq bo‘lishi lozim. Shuningdek, o‘qituvchi va talabalar motivatsiyasini oshirish, o‘quv-tarbiya jarayoni 
uchun qulay va qo‘llab-quvvatlovchi muhit yaratish ham ta’lim sifatiga sezilarli ta’sir ko‘rsatadi.

Shunday ekan, OTMlarda ta’lim sifatini oshirish uchun boshqaruv tizimini isloh qilish, pedagog kadrlar 
malakasini oshirish, o‘quv dasturlarini yangilash, infratuzilmani zamonaviylashtirish, talabalar ehtiyojlariga mos 
xizmatlar tizimini yaratish va raqamli texnologiyalarni ta’lim jarayoniga keng joriy etish zarur.

Ta’lim sifatini oshirish masalalari bugungi kunda nafaqat har bir talabaning shaxsiy rivojlanishi, balki jamiyat 
taraqqiyoti uchun ham hal qiluvchi omildir. Shuning uchun, mavjud muammolarni o‘z vaqtida aniqlash va tizimli 
hal etish har bir davlatning barqaror rivojlanish strategiyasining ajralmas tarkibiy qismidir.

Xulosa qilib aytganda, ta’lim sohasidagi islohotlar, resurslardan oqilona foydalanish, zamonaviy pedagogik 
yondashuvlar va kadrlar salohiyatini oshirish orqali biz kelajak avlodni yuqori sifatli bilim bilan qurollantirib, 
raqobatbardosh jamiyat barpo etishga zamin yaratamiz.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

